
 Na osnovu člana 37. stav 1. tačka f) Ustava Zeničko-dobojskog kantona Skupština 

Zeničko-dobojskog kantona, na _____ sjednici održanoj dana ___.__. 2025. godine, d o n o s i 

 

ZAKON  

O IZMJENAMA ZAKONA O POLICIJSKIM SLUŽBENICIMA ZENIČKO-

DOBOJSKOG KANTONA 

 

Član 1. 

(Izmjena člana 101.) 

(1) U Zakonu o policijskim službenicima Zeničko-dobojskog kantona – Prečišćeni tekst 

(„Službene novine Zeničko-dobojskog kantona“, broj: 4/14, 2/18 i 1/25), u članu 101. 

stav (1) broj "18" zamjenjuje se brojem "20" i broj "30" zamjenjuje se brojem "36" a 

umjesto interpunkcijskog znaka "tačka" stavlja se "zarez" i dodaju se riječi: "stepena 

školske spreme i učešća u oružanim snagama". 

(2) Stav (2) mijenja se i glasi:  

"(2) Polazni osnov za korištenje godišnjeg odmora od 20 radnih dana uvećava se prema 

sljedećim kriterijima: 

a) za ostvareni radni staž od 3 do 5 godina - 2 radna dana. 

b) za ostvareni radni staž od 5 do 7 godina - 4 radna dana, 

c) za ostvareni radni staž od 7 do 10 godina - 5 radnih dana, 

d) za ostvareni radni staž od 10 do 12 godina - 6 radnih dana, 

e) za ostvareni radni staž od 12 do 15 godina - 7 radnih dana, 

f) za ostvareni radni staž od 15 do 20 godina - 9 radnih dana, 

g) za ostvareni radni staž od 20 do 25 godina - 11 radnih dana, 

h) za ostvareni radni staž preko 25 godina - 12 radnih dana, 

i) za zaposlene sa VSS- 4 radna dana, 

j) za zaposlene sa VŠS - 3 radna dana, 

k) za zaposlene sa SSS- 2 radna dana, 

    m) učešće u odbrambeno-oslobodilačkom ratu 12-18 mjeseci - 1 radni dan, 

    n) učešće u odbrambeno-oslobodilačkom ratu 18-30 mjeseci- 2 radna dana, 

            o) učešće u odbrambeno-oslobodilačkom ratu više od 30 mjeseci - 3 radna dana i 

            p) za majke djece do 7 godina starosti - 3 radna dana. 

 

Član 2. 

(Stupanje na snagu) 

        Ovaj zakon stupa na snagu osmog dana od dana objavljivanja u “Službenim novinama 

Zeničko-dobojskog kantona”. 

 

Broj:  

Datum: 

Zenica  Predsjedavajući Skupštine 

 Ćazim Huskić 



 

 

O b r a z l o ž e n j e 

 

I – PRAVNI OSNOV 

 

Pravni osnov za donošenje Zakona o izmjenama Zakona o policijskim službenicima Zeničko-

dobojskog kantona sadržan je u članu 37. stav 1. tačka f) Ustava Zeničko-dobojskog kantona 

("Službene novine Federacije BiH" broj: 7/96 i "Službene novine Zeničko-dobojskog kantona" broj: 

1/96, 10/00, 8/04 i 10/04)  kojim je propisano da Skupština Kantona donosi zakone i druge propise 

za izvršavanje kantonalnih nadležnosti. 

 

II – RAZLOZI ZA DONOŠENJE ZAKONA 

 

Zakon o policijskim službenicima Zeničko-dobojskog kantona - Prečišćeni tekst objavljen je 

u „Službenim novinama Zeničko-dobojskog kantona“, broj: 4/14,  2/18 i 1/25. 

Donošenju Zakona o izmjenama Zakona o policijskim službenicima Zeničko-dobojskog 

kantona pristupilo se nakon što je Kolektivnim ugovorom za policijske službenike u Upravi policije 

Ministarstva unutrašnjih poslova Zeničko-dobojskog kantona ("Službene novine Zeničko-dobojskog 

kantona" broj: 9/25) dogovoreno povećanje minimalnog broja dana godišnjeg odmora za policijske 

službenike sa 18 na 20 radnih dana, te maksimalnog broj dana godišnjeg odmora sa 30 na 36 radnih 

dana. Članom 69. stav 1) Kolektivnog ugovora propisana je obaveza usklađivanja Zakona o 

policijskim službenicima Zeničko-dobojskog kantona u pogledu minimalnog i ukupnog broja dana 

godišnjeg odmora za policijske službenike u skladu sa odredbama Zakona o radu FBiH i Zakona o 

pravima demoblisanih boraca i članova njihovih porodica. 

Obzirom da je Zakonom o radu FBiH ("Službene novine FBiH" broj: 26/16, 89/18, 44/22 i 

39/24) propisano pravo na plaćeni godišnji odmor u trajanju od najmanje 20 radnih dana, a najduže 

30 radnih dana, a da izuzetno godišnji odmor može da traje i duže od 30 radnih dana, ukoliko je to 

uređeno kolektivnim ugovorom, prema prirodi posla i uslovima rada i da je Zakonom o pravima 

demobilisanih branilaca i članova njihovih porodica ("Službene novine FBiH" broj: 54/19, 29/22, 

81/23 i 60/24) propisano da demobilisani branilac koji je u radnom odnosu može ostvariti pravo na 

uvećanje godišnjeg odmora po osnovu učešća u oružanim snagama, a da je Zakonom o policijskim 

službenicima Zeničko-dobojskog kantona-Prečišćen tekst, trenutno propisano da policijski službenici 

imaju pravo na najmanje 18, a najviše 30 radnih dana plaćenog godišnjeg odmora, zavisno od dužine 

radnog staža, ovim Prijedlogom zakona izvršeno je usklađivanje u pogledu dužine trajanja godišnjeg 

odmora, te utvrđeni kriteriji za uvećanje polaznog osnova za korištenje godišnjeg odmora od 20 

radnih dana u skladu sa naprijed navedenim zakonima. 

Nužno je ukazati da predložene izmjene imaju za cilj usklađivanje sa praksom u drugim 

kantonima i institucijama koje su već povećale broj dana godišnjeg odmora, te su usmjerene ka 

jačanju institucionalne brige o policijskim službenicima i unapređenju njihovih radnih prava, tako da 

dodatni dani odmora predstavljaju doprinos motivaciji i efikasnijem radu kao i većoj psihofizičkoj 

spremnosti za rad, iz razloga što policijski službenici obavljaju poslove visokog stepena 

odgovornosti, rizika i izloženosti stresu, zbog čega se povećanje broja dana godišnjeg odmora može 

smatrati i mjerom zaštite njihovog zdravlja. 

 Radi svega navedenog, imajući u vidu činjenicu da se radi o izmjeni u samo jednom članu 

Zakona koje nije obimna i složena, predlažemo donošenje Zakona o izmjenama Zakona o policijskim 

službenicima Zeničko-dobojskog kantona u navedenom tekstu i to po skraćenom postupku.  

 

III – PRAVNA RJEŠENJA 

 

- Član 1. Prijedloga Zakona- izmjena u članu 101. stav (1) Zakona o policijskim službenicima 

Zeničko-dobojskog kantona odnosi se na povećanje minimalnog broja dana godišnjeg odmora za 

policijskog službenika na 20 radnih dana, te maksimalnog broja dana godišnjeg odmora na 36 radnih 

dana. Stav (2) navedenog člana detaljnije propisuje način uvećanja polaznog osnova od 20 dana 

godišnjeg odmora po kriterijima dužine radnog staža, stepena školske spreme i učešća u oružanim 

snagama. 

- Član 2. Prijedloga Zakona - propisuje stupanje zakona na snagu osmog dana od dana 

objavljivanja u "Službenim novinama Zeničko-dobojskog kantona". 

 

IV – POTREBNA FINANSIJSKA SREDSTVA 

 

Donošenje Prijedloga Zakona o izmjenama Zakona o policijskim službenicima Zeničko-

dobojskog kantona ne iziskuje dodatna finansijska sredstva u budžetu Kantona. 

 
































































































